
సువర్ణపద్మినీతటాన్తదివ్యహర్మ్యవాసినే
సుపర్ణవాహనప్రియాయ  సూర్యకోటితేజసే ।
అపర్ణయా  విహారిణే ఫణాధరేన్ద్రధారిణే
సదా నమశ్శివాయ తే సదాశివాయ శంభవే ॥ ౧ ॥
సుతుఙ్గభఙ్గజాన్హుజాసుధాంశుఖణ్డమౌలయే   
పతఙ్గపఙ్కజాసుహృత్కృపీటయోనిచక్షుషే  ।
భుజఙ్గరాజకుణ్డలాయ   పుణ్యశాలిబన్ధవే
సదా నమశ్శివాయ తే సదాశివాయ శంభవే ॥౨ ॥
చతుర్ముఖాననారవిన్దవేదగీతమూర్తయే
చతుర్భుజానుజాశరీరశోభమానమూర్తయే ।
చతుర్విధార్థదానశౌణ్డతాణ్డవస్వరూపినే  
సదా నమశ్శివాయ తే సదాశివాయ శంభవే ॥ ౩ ॥
శరన్నిశాకరప్రకాశమన్దహాసమఞ్జులా   -

ధరప్రవాలభాసమానవక్త్రమణ్డలశ్రియే     ।
కరస్ఫురత్కపాలముక్తవిష్ణురక్తపాయినే 
సదా నమశ్శివాయ తే సదాశివాయ శంభవే ॥ ౪ ॥
సహస్రపుణ్డరీకపూజనైకశూన్యదర్శనా  
సహస్వనేత్రకల్పితార్చనాచ్యుతాయ  భక్తితః ।
సహస్రభానుమణ్డలప్రకాశచక్రదాయినే   
సదా నమశ్శివాయ తే సదాశివాయ శంభవే ॥ ౫ ॥
రసారథాయ రమ్యపత్రభృద్రథాఙ్గపాణయే  
రసాధరేన్ద్రచాపశిఞ్జినీకృతానిలాశినే   ।
స్వసారథీకృతాజనున్నవేదరూపవాజినే
సదా నమశ్శివాయ తే సదాశివాయ శంభవే ॥౬ ॥

అతిప్రగల్భవీరభద్రసింహనాదగర్జిత  
శ్రుతిప్రభీతదక్షయాగభోగినాకసద్మనామ్   ।
గతిప్రదాయ  గర్జితాఖిలప్రపఞ్చసాక్షిణే 
సదా నమశ్శివాయ తే సదా శివాయ శంభవే ॥ ౭ ॥
మృకణ్డుసూనురక్షణావధూతదణ్డపాణయే 
సుగణ్డమణ్డలస్ఫురత్ప్రభాజితామృతాంశవే   ।
అఖణ్డభోగసమ్పదర్థిలోకభావితాత్మనే 
సదా నమశ్శివాయ తే సదా శివాయ శంభవే ॥౮ ॥
మధురిపువిధిశక్రముఖ్యదేవైరపి   నియమార్చితపాదపఙ్కజాయ ।
కనకగిరిశరాసనాయ తుభ్యం రజతసభాపతయే నమః శివాయ ॥౯ ॥
హాలాస్యనాథాయ మహేశ్వరాయ హాలాహలాలఙ్కృతకన్ధరాయ  ।
మీనేక్షనాయాః పతయే శివాయ నమో నమః సున్దరతాణ్డవాయ   ॥ ౧౦ ॥
త్వయా కృతమిదం స్తోత్రం  యః పఠేద్భక్తిసంయుతః  ।
తస్యాఽఽయుర్దీర్ఘమారోగ్యం   సమ్పదశ్చ దదామ్యహమ్ ॥ ౧౧ ॥

